Полацкая духоўная семінарыя.

Мэта: пазнаеміць вучняў з дзейнасцю сярэдняй навучальнай установы грэка-каталіцкай (уніяцкай) царквы і ператварэннем яе ў  праваслаўную семінарыю.

 Галоўныя паняцці ўрока: семінарыя, кансісторыя, маентак, архірэіт, архіварыус, логіка, кананічнае права, свяшчэннае пісанне, лектар, епархія
 (гл. дадатак № 1).
 Абталяванне ўрока: гісторыка-дакументальная хроніка г. Полацка, "Памяць" Мінск, "Беларуская энцыклапедыя", 2002г. Полацк, гістарычны нарыс. 

На дошцы запісаны тэма і план урока, імены навучэнцаў і выкладчыкаў семінарыі, асноўныя даты, паняцці.

Форма правядзення: лекцыя з элементамі даследчай работы вучняў.

План урока.
            1. Утварэнне Полацкай духоўнай семінарыі. І.Лісоўскі.
            2. Ператварэнне семінарыі ў грэка-расійскую семінарыю.
            3. Праграма выкладання. Цяжкае матэрыяльнае становішча.
            4. Выпускнікі і выкладчыкі духоўнай семінарыі.

Ход урока.
          
Першыя тры пытанні разглядаюцца ў ходзе лекцыі, чацвертае пытанне разглядаецца зыходзячы з паведамленняў вучняў.
На пачатку урока аб'яўляюцца тэма, мэта і задачы урока. Настаўнік гаворыць аб тым, што на сенняшнім занятку вучні будуць знаеміцца з дзейнасцю сярэдняй навучальнай установы грэка-каталіцкай (уніяцкай) царквы і ператварэннем яе ў праваслаўную семінарыю. Звяртае ўвагу на галоўныя паняцці, якія сустрэнуцца пры вывучэнні данай тэмы, гаворыць у якой форме будзе праходзіць занятак.
Перад разглядам новай тэмы настаўнік ставіць перад вучнямі пытанні, на якія яны павінны будуць адказаць у канцы занятку, праслухаўшы лекцыю настаўніка і паведамленні вучняў.
Па ходу лекцыі вучні складаюць план-канспект адказу.

Пытанні да вучняў на якія трэба адказаць слухаючы лекцыю настаўніка і паведамленні вучняў.
1. Хто аб'явіў аб жаданні заснаваць епархіяльную семінарыю ў Полацку? Што для гэтай мэты было ім зроблена?
2. Калі з'явілася надзея адкрыць семінарыю? Хто хадатайнічаў перад імператарам аб заснаванні семінарыі ў Полацку?
3. Калі была адкрыта семінарыя?
4. Калі семінарыя была ператворана ў грэка-расійскую семінарыю?
5. Якой была праграма выкладання?
6. У чым заключаліся цяжкасці матэрыяльнага становішча семінарыі?
7. Калі семінарыя атрымала назву Полацкая духоўная семінарыя?
8. Назавіце вядомых выкладчыкаў і выпускнікоў духоўнай семінарыі і духоўнага вучылішча.

            Лекцыйны матэрыял.            

Полацкая духоўная семінарыя.

Жаданне заснаваць епархіальную семінарыю аб'явіў яшчэ полацкі уніяцкі архіепаіскап Язон Смагаржэўскі, які ўступіў на полацкую кафедру ў 1762г. Для гэтай мэты з 1762г. па 1775г. ен сабраў да 9 тыс. руб. серабром. Аднак да свайго прызначэння мітрапалітам уніяцкіх цэркваў у Польскай дзяржаве Смагаржэўскі не толькі не адкрыў навучальную ўстанову, але выдаткаваў семінарскі капітал.
Не прынесла вынікаў і спроба адкрыць семінарыю пры дапамозе базыльян, нягледзячы на пастанову Юсціц-калегіі перадаць пад семінарыю базыльянскі Барысаглебскі манастыр з фундушам.
Толькі ў 1802г., калі архіепіскап Іраклій Лісоўскі знайшоў у Полацкім кансісторскім архіве дакумент 17 ст., з'явілася надзея адкрыць семінарыю.
Гэтым дакументам была грамата Міхаіла Вішнявецкага ад 23 красавіка 1673г., паводле якой ен завяшчаў на духоўную семінарыю Полацкай епархіі некалькі маенткаў, якія мелі да 1000 двароў і былі пазней захоплены базыльянамі на карысць свайго ордэна. Дакумент разам з хадайніцтвам аб вяртанні маенткаў і грашовых сродкаў быў прадстаўлены архіепіскапам І.Лісоўскім імператару. Сенат прызнаў неабходным вяртанне гэтых маенткаў і часткі грашовай сумы на ўтрыманне Полацкай кафедры і семінарыі. У фундуш семінарыі ўваходзілі маенткі Судзілавічы, Новы Двор, Дзвоня, Гутава, Мягель, Чарствяты Лепельскага павета і Аўстраўляны ў Полацкім павеце.
20 красавіка 1806г. І.Лісоўскі хадайнічаў перад імператарам аб заснаванні епархіяльнай семінарыі ў Полацку для дзяцей белага духавенства.
Указам ад 16 снежня 1806г. імператар Аляксандр 1 дазволіў адкрыць семінарыю пры Полацкай уніяцкай кафедры. На ўтрыманне семінарыі і Полацкага кафедральнага сабора былі адданы фундуш былога Полацкага базыльянскага манастыра з усімі капіталамі, а менавіта 1800 сялянскіх душ і 200 тыс. руб. асігнацыямі.
Заняткі ў Беларускай грэка-уніяцкай духоўнай семінарыі пачаліся ў 2-й палавіне лютага 1807г. ў архірэйскім маентку Струнь. Будынкі пры Сафійскім саборы, у якіх павінна была размясціцца семінарыя, у гэты час былі заняты ваенным шпіталем. Спачатку ў семінарыі вучыліся 15 хлопчыкаў, потым І.Лісоўскі прывез з Санкт-Пецярбургу яшчэ 6 хлопчыкаў з архірэйскага хору. У канцы вучэбнага года семінарыя налічвала 27 вучняў, якія былі размеркаваны па 4-х класах, прычым у 1-м класе вучыліся тыя, хто зусім не ўмеў чытаць. Першымі настаўнікамі семінарыі з'яўляліся Венядзікт Радзевіч, Іерамей і Кандрацій Мальчэўскія. У наступным годзе было прынята яшчэ 24 вучні.
15 верасня 1808г. Лісоўскі зацвердзіў агульныя правілы для сваей семінарыі вызначыў штат на 50 "юношей из самобеднейших священницких и церковничьих детей"  епархіі "найпаче же остающихся в сиротстве".
Утрыманне вучняў, акрамя прадуктаў, якія атрымоўвалі з фальварку, было вызначана ў памеры 100 руб. на кожнага вучня.
Перад адкрыццем семінарыі Лісоўскі даў згоду на тое, што яна будзе знаходзіцца ў залежнасці ад галоўнай духоўнай семінарыі пры Віленскім універсітэце і дзейнічаць у адпаведнасці з ею ў выхаванні і адукацыі. Дакладных звестак пра выкладанне ў першыя гады існавання семінарыі не захавалася. Вядома толькі, што ў ей было 5 класаў. Пасля заканчэння пяцікласнага агульнаадукацыйнага курса вучні для атрымання далейшай адукацыі паступалі ў Полацкую езуіцкую акадэмію. Навучанне вялося на рускай мове, за выключэннем біблейскай гісторыі, якая выкладалася на польскай мове.
8 лістапада 1808г. навучальная ўстанова пераехала са Струні ў Полацк. У 1812-21гг. працавала ў весцы Судзілавічы. У 1823-24 навучальным годзе пры семінарыі пачало дзейнічаць вучылішча, якое налічвала 3 класы. Менавіта семінарыя падзялялася на 2 аддзяленні: вышэйшае і ніжэйшае. Семінарскі курс складаўся з 28 асобных прадметаў, у тым ліку: Святое пісанне, багаслоўе, геаграфія, гісторыя, логіка і інш.
18 верасня 1828г. згодна з указам грэка-уніяцкай калегіі на беларускую семінарыю быў распаўсюджаны статут, зацверджаны расійскім імператарам у 1814г. для грэка-расійскіх духоўных семінарый. Полацкая семінарыя стала трохкласнай, а ніжэйшае пры ей вучылішча - двухкласным, курс навучання - двухгадовым ў кожным класе. Руская і ўсеагульная гісторыя павінны былі выкладацца на рускай мове. З мэтай падрыхтоўкі да аб'яднання уніяцкай царквы з праваслаўнай было загадана пры выкладанні кананічнага права асабліва падрабязна і старанна выкладаць права і законапалажэнні грэчаскай царквы. Адначасова семінарыя прасіла калегію пакінуць у ей выкладанне польскай мовы. Таксама ў гэты час выкладаліся: хрысціянская рэлігія, польская рэлігія, пастырскае багаслоўе, Свяшчэннае пісанне, дагматычнае багаслоўе, кананічнае права, царкоўная гісторыя, матэматыка, усеагульная гісторыя, расійская гісторыя, геаграфія, руская мова і славеснасць, логіка, прыродазнаўчая гісторыя, красамоўства, нямецкая, французская, лацінская, яўрэйская, грэчаская мовы.
Будынак, у якім размяшчалася семінарыя ў Полацку, ледзь умяшчаў 90 чалавек. Заняткі часам адбываліся ў жылых пакоях. У будынку жылі таксама настаўнікі, служачыя кансісторыі, штат Сафійскага сабора. Новы 2-павярховы дом для заняткаў пабудавалі ў 1827-33гг., калі на чале Полацкай уніяцкай архіепархіі знаходзіўся Я.А.Акела-Мартусевіч. З-за мізэрнага ўтрымання выкладчыкі выкладалі па некалькі прадметаў у розных аддзяленнях семінарыі і ў павятовых вучылішчах, выконвалі дадатковыя абавязкі. У дапамогу выкладчыкам часта вызначалі лепшых вучняў вышэйшага аддзялення семінарыі, якіх называлі лектарамі. У вольны час яны павінны былі займацца з вучнямі ніжэйшага аддзялення семінарыі па вызначаных прадметах. Навучльнай установе не хапала матэрыяльных сродкаў. У 1842г., калі маенткі семінарыі былі адабраны ў казну, яна перайшла на поўнае казеннае ўтрыманне. Колькасць фундушавых выхаванцаў семінарыі заўседы перавышала колькасць тых, хто вучыўся за свой кошт. Напрыклад, у 1828г. з 122 вучняў семінарыі і духоўных вучылішч 77 знаходзіліся на поўным фундушавым утрыманні, 19 не атрымлівалі адзення і толькі 30 чалавек вучыліся за свой кошт. У 1829г. семінарыя налічвала 85 фундушавых выхаванцаў (з 121), у 1830г. - 106 (з 179), у 1832г. - 115 (з 165), у 1833г. - 113 (з 168 вучняў). Фундушавыя выхаванцы семінарыі і вучылішча жылі ў семінарскім будынку, астатнія здымалі кватэры ў горадзе. З 1834г. епіскап І.Сямяшка прапанаваў спыніць выкладанне польскай мовы ў семінарыі. 1837г. большасць выкладчыкаў семінарыі пагадзіліся прыняць праваслаўе.
17 снежня 1838г. імператар Мікалай 1 зацвердзіў пастанову былой Камісіі духоўных вучылішч, згодна з якой вучні Магілеўскай семінарыі, жыхары тэрыторыі Полацкай епархіі, пераводзіліся ў адпаведныя класы Полацкай грэка-уніяцкай духоўнай семінарыі. На іх утрыманне было выдзелена 30 акладаў па 200 руб. кожны. У сувязі з тым, што праграмы навучання ў семінарыях не супадалі, у 1839г. навучальны курс Полацкай семінарыі прывялі ў адпаведнасць з аналагічнымі ў духоўных семінарыях Санкт-Пецярбургскай і Кіеўскай навучальных акруг.
Указам Св. Сінода ад 31 ліпеня 1840г. семінарыя атрымала назву: Полацкая духоўная семінарыя. Адначасова ўводзіліся новыя прадметы: гісторыя рускай царквы і літургіка. У 1853г. для лепшых выхаванцаў адкрылі місіянерскае аддзяленне. У 1856г. семінарыю перавялі з Полацка ў Віцебск, 17 снежня 1871г. перайменавалі ў Віцебскую. Большасць выхаванцаў семінарыі сталі святарамі сельскіх прыходаў Полацкай епархіі. У семінарыі вучыліся вядомыя царкоўныя дзеячы Васіль Лужынскі і Антоній Зубко, выкладаў гісторык і археолаг Ксенафонт Гаворскі.

Даследчая работа вучняў.

"Выкладчыкі і выпускнікі 
Полацкай духоўнай семінарыі і духоўнага вучылішча".

Вяроўкін Міхаіл Лаўрэнцьевіч (1825- 20.02.1896). Вучоны-архівіст, археограф. У 1839-47гг. вучыўся ў Полацкай духоўнай семінарыі. 
У 1847-53гг. выкладаў у духоўным вучылішчы ў Віцебску, працаваў у Полацкай духоўнай кансісторыі, Віцебскім губернскім праўленні, Себежскай, Дынабургскай і Дрысенскай дваранскіх апеках, Віцебскім губернскім статыстычным камітэце. З 1888г. архіварыус Віцебскага цэнтральнага архіва старажытных актаў. Адзін са складальнікаў і рэдактараў 10 выпускаў "Гісторыка-юрыдычных матэрыялаў". Як заўзяты прыхільнік праваслаўя ў каментарыях да дакументаў падкрэсліваў ролю праваслаўнай царквы ў гісторыі Беларусі 16-17 ст. Аўтар вершаў і баек (друкаваліся ў газеце "Витебские губернские ведомости").
Гаворскі Ксенафонт Антонавіч (1821-17(29).06.1871). Беларускі гісторык, археолаг, выдавец. З сям'і уніяцкага святара. Скончыў Пецярбургскую духоўную акадэмію (1845), працаваў у Полацкай духоўнай семінарыі. Рэдактар неафіцыйнай часткі газеты "Витебские губернские ведомости" (1857-58). У 1962-64гг. у Кіеве, потым, па запрашэнні генерал-губернатара М.М.Мураўева, пераехаў у Вільню, выдаваў пад уласнай рэдакцыяй часопіс "Вестник Западной России".  У грамадскай і навуковай дзейнасці стаяў на рэакцыйных пазіцыях, ухваляў усе мерапрыемствы царызму ў Паўднева-Заходнім краі. Асуджаў паўстанне 1863-64гг. у Польшчы, на Беларусі і ў Літве. Выступаў супраць паланізацыі Беларусі, але сам актыўна праводзіў русіфікацыю, быў адным з пачынальнікаў заходнерусізму. Праводзіў раскопкі курганоў каля Полацка і ў Лепельскім павеце, ахарактарызаваў структуру і вызначыў час іх узнікнення. Апісаў старажытную (т.зв. Альгердаву) дарогу з Полацка на Вільню і помнікі абапал яе. Апублікаваў важныя для гісторыі Беларусі дакументы, арыгіналы многіх з якіх пазней загінулі. Пісаў пра ўвядзенне хрысціянства ў Полацкім княстве, гісторыю праваслаўных храмаў.
Забелін Іосіф Вікенцьевіч  (01.04.1834-07.12.1875). Вучоны-медык. Нарадзіўся ў Віцебскай губерніі ў сям'і святара. Першапачатковую адукацыю атрымаў у Полацкай семінарыі ў 1854г. Па заканчэнні з залатым медалем Санкт-Пецярбургскай медыка-хірургічнай акадэміі ў 1858г. атрымаў званне лекара і ў ліку 10 лепшых выхаванцаў пакінуты на 3 гады на спецыяльных курсах і прымацаваны да 2-га ваенна-сухапутнага шпіталя. За працу "Аб фізіялагічным уздзеянні лімонна-кіслага кафеіну" атрымаў ступень доктара медыцыны  (1861) і званне дацэнта фармакалогіі ў 1862г. на 3 гады накіраваны за мяжу. Працаваў у Пецярбургскай медыка-хірургічнай акадэміі прыват-дацэнтам (1864), ад'юнкт-прафесарам (1866), ардынарным прафесарам (1868).
Фармакалогія ў той час спалучалася з іншымі спецыяльнасцямі, чыталася на лацінскай мове і ўяўляла сабой нешта накшталт фармакапеі з тэарэтычнымі паказаннямі на выкарыстанне лякарстваў. З прыходам у акадэмію Забеліна тут пачаўся новы падыход да фармакалогіі: гэты курс ен зрабіў самастойным, стварыў лабараторыю, увеў лабараторны эксперыментальны метад фармакалагічных даследаванняў. Лекцыі тут упершыню чыталіся на ўзроўні тагачасных еўрапейскіх поглядаў. У 1870г. разам з прафесарамі Я.І.Багданоўскім, Ф.М.Заварыкіным і М.М.Рудневым ен выдаваў "Журнал для нормальной  и патологической гистологии, фармакологии и клинической медицины",  а з 1874г. рэдагаваў свой часопіс "Современный лечебник", у якім змяшчаў працы, падрыхтаваныя ў фармакалагічнай лабараторыі, Аўтар шматлікіх прац па фармакалогіі.
Зубко Антоній (1797, в. Белая Лепельскага павета Віцебскай губерніі у сям'і  уніяцкага святара - 1884). Рэлігійны дзеяч, мінскі праваслаўны архіепіскап. Страціўшы ў 6-гадовым узросце бацьку, спачатку вучыўся ў мясцовага арганіста, потым у 1809г. паступіў у Полацкую духоўную семінарыю. У 1816г. перайшоў у Полацкую езуіцкую акадэмію, якую паспяхова скончыў са ступенню кандыдата філасофіі. Потым навучаўся ў Віленскай семінарыі пры Віленскім універсітэце, дзе ў 1822г. атрымаў ступень магістра багаслоўя і прызначаны ў Полацкую семінарыю выкладчыкам логікі, рыторыкі, царкоўнай і ўсеагульнай гісторыіі, а таксама маральнага багаслоўя. У 1824г. стаў святаром Полацкага уніяцкага кафедральнага сабора. Першы рэктар заснаванай ім Жыровіцкай уніяцкай семінарыі. У 1833г. епіскап брэсцкі, вікарый літоўскай уніяцкай епархіі. Блізка сышоўся з І.Сямашкам, стаў яго прыхільнікам і дзейным супрацоўнікам па аб'яднанні уніяцтва з праваслаўем. У 1839г. падпісаў акт пра аб'яднанне уніяцкай царквы з праваслаўнай. У 1840г. стаў праваслаўным мінскім епіскапам, у 1841г. архіепіскапам. У 1864г. выдаў працу "Аб грэка-уніяцкай царкве ў Расіі". М.В.Каяловіч называў яго "незвычайным прыхільнікам праваслаўя". Пад канец свайго жыцця перасяліўся ў Жыровіцкі манастыр, дзе і памер.
Цытовіч Іосіф Парфір'евіч  (1811- 26.07(07.08). 1870). Публіцыст і педагог. Скончыў Магілеўскую духоўную семінарыю. З 1835г. працаваў настаўнікам моў у Віцебскім і Полацкім духоўных вучылішчах, з 1844г. - у дваранскім вучылішчы і гімназіі, наглядчык павятовага вучылішча ў Панявежы (Літва). У 1843г. апублікаваў у пецярбургскім часопісе "Маяк" артыкул "Словы два пра мову і пісьменнасць Белай Русі", у якім ставіў пытанне пра неабходнасць развіцця беларускай літаратуры. У нарысе "Адзін дзень у Беларусі" (1845г.) даводзіў старажытнасць беларускай мовы, яе каштоўнасць для навукі, адклікаў да вывучэння гісторыі і фальклору Беларусі. Аўтар працы "Некалькі слоў адносна развіцця рускай мовы ў Жмудзі, або Самагітыі" (1851г., рукапіс зберагаецца ў архіве Рускага геаграфічнага таварыства, Санкт-Пецярбург).
Пасля таго, як праслухалі лекцыю настаўніка і паведамленні вучняў праводзіцца абагульненне матэрыялу па тэме урока (абагульненне праводзіцца у выглядзе субяседавання па пытаннях, якія былі пастаўлены перад вучнямі на пачатку ўрока).

Дадатак № 1.
Галоўныя паняцці ўрока.

Семінарыя духоўная - сярэдняя царкоўная навучальная установа, якая прадвызначалася для падрыхтоўкі духавенства (святароў).
Логіка - навука аб законах, формах і сродках правільнага мышлення, уменне правільна разважаць.
Кансісторыя - 
1. У рускай праваслаўнай царкве (1744-1918гг) орган кіравання і суда пры  
    епархіальным архіерэі.
2. У каталіцкай царкве - нарада кардзіналаў на чале з папам Рымскім.
3. У пратэнстанцызме - царкоўны адміністрацыйны орган.
Архірэй - агульная назва духоўнай асобы вышэйшай ступені праваслаўнай царкоўнай епархіі.
Свяшчэннае пісанне - кнігі, якія змяшчаюць вызначальныя ідэі пэўнай рэлігіі і ўспрымаюцца вернікамі як дадзеныя шляхам божага адкрыцця. Кожная рэлігія мае ўласнае свяшчэннае пісанне. Хрысціяне - Біблія, іслам - Каран, іудаізм - Стары завет, будызм - Трыпітака.
Маентак - агульная назва землеўладання з панскай гаспадаркай.
Кананічнае права - права, якое вывучае царкоўныя нормы і правілы.
Архіварыус - супрацоўнік архіва, хавальнік архіўных дакументаў.
Епархія - царкоўная акруга.

